
BAB V  

KACINDEKAN, IMPLIKASI, JEUNG RÉKOMÉNDASI 

 

5.1 Kacindekan 

 Ieu judul panalungtikan nyaéta “Novél Teu Pegat Asih saduran Moh. Ambri 

pikeun Bahan Pangajaran Aprésiasi Sastra Di SMA (Ulikan Struktural jeung Ajén 

Moral). Tujuan tina ieu panalungtikan téh nyaéta pikeun nganalisis aspék struktur 

jeung ajén moral dina hiji karya sastra. Aya sawatara hal anu diguar dina ieu 

panalungtikan, nyaéta 1) struktur carita dina novél Teu Pegat Asih anu ngawengku 

téma, fakta carita, jeung sarana sastra, 2) ajén moral dina novél, nu ngawengku moral 

manusa ka Pangéran, moral manusa ka papada jalma, moral manusa ka diri pribadina, 

moral manusa ka alam, moral manusa kana waktu, jeung moral manusa dina ngudag 

kasugemaan lahiriah jeung batiniah, 3) larapna hasil panalungtikan pikeun bahan 

pangajaran aprésiasi satra di SMA. Métode nu digunakeun dina ieu panalungtikan 

nyaéta déskriptif analitik, kalawan ngagunakeun téhnik talaah pustaka. 

 Aspék struktur dina ieu novél téh kawangun ku téma, galur, palaku, jeung 

latar. Téma dina ieu novél nyaéta hubungan cinta sapasang kabogoh antara Taram 

jeung Nurhaida anu kaiket ku masalah bébédaan status sosial di masarakat mangsa 

harita. Ku sabab kitu bisa dicindekkeun yén téma nu kapaluruh dina ieu novél téh 

kaasup kana téma sosial, lantaran nyaritakeun pasualan anu aya patalina jeung 

kahirupan sosial di masarakat. 

Galur nu digunakeun pangarang dina ieu novél nyaéta galur mérélé, ti mimiti 

nyaritakeun kahirupan Si Taram nepi ka nikahna jeung Nurhaida. Salian ti éta, aya 17 

palaku nu kapaluruh dina ieu novél kalawan dibagi kana dua bagian, nyaéta palaku 

utama jeung palaku tambahan. Latar nu kapaluruh dina ieu panalungtikan kabagi jadi 

tilu, nyaéta latar tempat, latar waktu, jeung latar sosial. Latar tempat dina ieu novél 

aya 27 kalawan dibagi jadi dua bagian, nyaéta latar tempat general jeung latar tempat 

parsial. Sedengkeun latar waktu dina ieu novél aya 55 nu kabagi jadi latar waktu 

absolut jeung latar waktu parsial. Anapon latar sosial nu kapaluruh dina ieu novél téh 

nyaéta latar sosial kelas luhur. 

Aspék moral nu nyampak dina ieu novél Teu Pegat Asih téh dipaluruh ku cara 

niténan sikep jeung paripolah para palaku nu aya dina novél. Ajén moral nu 

kapaluruh dina ieu novél téh aya 17 ajén moral. Ajén moral manusa ka Pangéran aya 

4, moral manusa ka dirina sorangan aya 5, moral manusa ka papada jalma aya 6, 

moral manusa kana waktu aya 1, jeung moral manusa dina ngudag kasugemaan 

lahiriah jeung batiniah aya 1. 

Dumasar kritéria milih bahan pangajaran, bisa dicindekkeun yén hasil tina 

analisis struktur jeung ajén moral dina novél Teu Pegat Asih bisa dijadikeun pikeun 

bahan pangajaran nu luyu jeung kritéria bahan ajar. Hususna pikeun bahan 

pangajaran aprésiasi sastra di SMA. Salian ti éta struktur carita jeung ajén moral nu 

kapaluruh dina ieu novél téh kawilang lengkep. 

 

5.2 Implikasi 

 Patali jeung hasil panalungtikan, ieu panalungtikan téh dipiharep bisa 

ngeuyeuban paélmuan ajén moral nu aya dina karya sastra novél, sarta bisa nambahan 

pangaweruh jeung kamekaran kasusastraan. Salian ti éta, bisa dijadikeun référénsi 

pikeun bahan pangajaran di sakola. 

 

5.3 Rékoméndasi 

 Sawatara saran atawa rékoméndasi ditujukeun pikeun pihak-pihak nu aya 

patalina jeung ieu panalungtikan, nyaéta 1) pikeun panalungtik satuluyna, 2) guru, 

jeung 3) masarakat. Pikeun panalungtik satuluyna, dipiharep leuwih bisa 

ngamangpaatkeun ieu panalungtikan sangkan bisa jadi tatapakan nu leuwih jembar. 

Pikeun guru, dipiharep bisa ngamangpaatkeun ieu hasil panalungtikan sangkan bisa 

ngarojong kana bahan pangajaran, salian ti éta masarakat dipiharep bisa terus 

ngeuyeuban élmu pangaweruh ngeunaan ieu hal hususna dina maham karya sastra. 

Ku kituna, ajén moral dina ieu panalungtikan bisa dijadikeun conto atawa eunteung 

pikeun kahirupan sapopoé di lingkungan masarakat. 


